
leihatila - Kristina Berlanga 

Etorkinak, salgai gisa 

Azken urteotako gertakari triste eta lotsagarrienetakoak ikusi ditugu abuztuaren amaieratik hona: kapitalismo basatiak pobretutako herrialdeak eta Europa, antena parabolikoen bitartez amestutakoa, bereizten dituen hesia gainditzen saiatu direnen eskubide oinarrizkoenen bizi eskubidea barne urratze etengabea. Hori, baina, gertakari horien alderik tragikoena baino ez da; ez, ordea, bakarra. Berrien iragankortasuna eta hesia gainditu dutenen edo asmo hori zutenen kanporatzea direla eta auskalo non egongo diren orain; ez du gehiegi axola, ordea, orain ez baitugu kontzientzia aztoratuko digun kamerarik, ahazten ari gara gertakari horiek. Hala ere, gauza ugari azaleratu dituzte, erantzun erraza ez dutenak. 

Garbi geratu da, berriz ere, zein erraza den hedabideetatik fenomeno bat sortzea; jende oldea, kasu honetan. Horren adierazgarri da jendea are murriztaileagoa izango den atzerritartasun legearen alde egotea. Eta baita, hainbat arrazoirengatik, kulturalak eta batez ere politikoak, gizarte honetan gogokoagoa izango den etorkin mota sortzeko beharra ere: Ekialdeko Europako eta Europako Batasuneko Estatuekin itunak dituzten herrialdeetako immigrazioa lehenestekoa. 

Datu errealak ikusita, baina, ez da izan jende olderik. Ezta hegoaldeko mugako kontrolak hain zorrotzak ez zirenean, edota muga gaindiezina bihurtzeko milioiak inbertitu ez zirenean ere. Gainera, berriz ere datuetara joz, etorkin gehienak aireportu eta errepideetatik sartzen dira eta, askotan, atzerritartasun legearen baldintzak betez. 

Hala ere, ezinbestekoa da jakitea mugetako kontrola areagotzeak ezkutuko edo legez kanpoko immigrazioa murrizten duen edo ez. Izan ere, alderantziz gertatzen da, Europako Batasunean azken urteotan ikusi denez. Legeak eta horiek ezartzen dituzten kontrolak dira, hain zuzen, irregulartasuna sortzen dutenak; milioika lagun baztertu eta behin-behineko lanetan aritzera behartzen ditu eta, ondorioz, arazoak izaten dituzte horiek gizarteratzeko. Eta giza eskubideen aurkako eraso larriak dira horiek, sar ez daitezen erabiltzen diren metodoengatik eta, behin herrialdean sartu ondoren, bizitzeko eskubidea ere ukatzen zaielako. Honakoa da, beraz, galdera: zergatik aplikatzen dira politika horiek, ondorioak espero direnen kontrakoak badira? Ez al da izango helburua dela hainbat lagun legez kanpo edukitzea, Europako merkatuetako eskulan merke eskaera asetzeko? Etorkinak salgai gisa hartzeari utzi eta politikak ekonomikoak ez diren irizpideetatik lantzen hasi arte ez dira amaituko azken hilabeteotakoak bezalako gertakariak. 

